
Nafarroako Gobernuak eta Eusko Jaurlaritzak hainbat informazio bide aurkeztu berri dituzte herritarrek A/H1N1 gripeari buruzko argibideak izan ditzaten.

Gripeari aurre egiteko

Ainara Arratibel
Iraila iristearekin batera, Nafarroako Gobernuak eta Eusko Jaurlaritzak hainbat informazio bide jarri dituzte herritarren eskura, A/H1N1 gripearen inguruko argibide guztiak izan ditzaten. Atzo egin zituzten horien aurkezpenak. Udazkenean kasuek gora egin dezaketela kontuan hartuta, herritarrak gaixotasunaren, prebentzio neurrien eta tratamenduaren inguruan informazioa izatea da horren helburua. 

Nafarroako Gobernuko Osasun kontseilari Maria Kutzek atzo aurkeztu zituen informazio bide berri horiek. Hala, www.navarra.es atarian gripeari buruzko atal bat dago atzotik. Gainera, A/H1N1 gripeari buruzko 225.000 liburuxka-60.000 euskaraz eta 160.000 gaztelaniaz-banatuko ditu hala eskatzen duten osasun etxe, ikastetxe eta enpresen artean. Gainera, jada abian zegoen 848 42 50 50 telefonoa, herritarrek gaixotasunaren inguruan dituzten zalantzak argitzeko. 

Eusko Jaurlaritzak ere atzo aurkeztu zuen A/H1N1 gripeari buruzko informazio telefonoa: 900 47 47 32. Irailaren 15etik aurrera egongo da martxan. www.euskadi.net webgunean ere atal bat dago gaixotasunari buruz. 

Bi webguneetan tarte berezia ematen zaie gaixotasunari buruzko galdera eta zalantzei. Hona hemen hamar nagusiak: 
1. Nola kutsatzen da A/H1N1 gripea? 

Hitz egitean eta eztula edo doministiku egitean kanporatzen diren listu tantatxoen eta sudur jariakinen bitartez kutsatzen da batez ere. Bada, halere, kutsatzeko beste modu bat: aldez aurretik birusak kutsatutako zerbait ukitzea, eta ondoren sudurra, ahoa edo begiak ukitzea. Kutsatzea sintomak agertu eta lehen hiru egunetan gertatzen da batez ere. Dena den, kutsatzeko aldia sintomak agertu eta egun bat lehenago hasten da, eta birusa desagertu eta zazpi egun geroago arte irauten du. 
2. Zer egin ez kutsatzeko? 

Gaixorik egonez gero, etxean egon eta ahalegindu sintomarik ez duten pertsonengandik ahalik eta urrutien egoten, gutxienez metro batera. Etxeko leihoak maiz zabaldu. Eztul edo doministiku eginez gero, ondo estali ahoa eta sudurra. Erabili eta botatzeko zapiak baliatu horretarako, eta, ondoren, zakarrontzira bota. Maiz garbitu eskuak ura eta xaboiarekin, batez ere eztul eta doministiku egin ostean. 

Birusa eduki ezean, ahalik eta denbora gutxien egon gaixo dauden pertsonekin eta jendetza handia dagoen lekuetan. Gaixo daudenen antzera, eskuak sarri garbitzea eta etxeko leihoak maiz irekitzea gomendatzen da. 
3. Gomendagarria al da maskara erabiltzea? 

Soilik gaixo daudenei eta gaixo dauden pertsonekin harremana dutenei gomendatzen zaie. Gainontzean, ez dago frogatua maskarak birusaren zabaltzea saihesten duenik. Eraginkorragoak dira kutsatzea saihesteko higiene eta jokabide neurriak. 
4. Noiz joan sendagilearengana? 

Sintomek hamar egun baino gehiago irauten badute, edo lau egun baino gehiago sukar altuarekin egonez gero, medikuarenera joatea komeni da, baita arnasa hartzeko arazoak izanez gero, edo ohikoa ez den sintomaren bat agertzen bada. 

Badira, halaber, sintomaren bat izanez gero, medikuarenera joateko gomendioa egiten zaien arrisku taldeak: gaixo kronikoak, haurdun dauden emakumeak, bost urte baino gutxiagoko haurrak eta adinekoak batez ere. 
5. Zer tratamendu jarraitu behar da? 

Jarraitu beharreko tratamendua ohiko gripearen bera da: atsedena, likidoak sarri edatea eta sintomak arintzeko analgesikoak eta antitermikoak hartzea. Antibiralak ere badira, baina ezin dira medikuak agindu gabe hartu. Antibiralak hartzea arrisku taldeei gomendatzen zaie bereziki. Gripea birus batek sortzen duenez, ez da antibiotikoak hartzea aholkatzen. Jakina da A/H1N1 gripearen txertoa garatzen ari direla, eta udazken aldera hasiko dutela txertatze kanpaina. 
6. Zenbat egun igaro behar da etxean? 

Egokiena sintomak desagertu arte etxean egotea da, baina kasu arinetan lau eta zazpi egun artean nahikoa izaten da onera egiteko. Lanean edo eskolan gripea duen gaixoren batekin egon direnei ez zaie aparteko neurririk hartzea gomendatzen oraingoz; soilik adi egoteko aholkua ematen zaie, eta sintomaren bat izanez gero, sendagilearengana joatea. 
7. Etxean jarraitzeko higiene aholkuak 

Esan bezala, oso garrantzitsua da etxea aireztatzea eta erabili eta botatzeko zapiak baliatzea. Ez da beharrezkoa gaixoak erabili dituen mahaiko arropak, xukaderak eta maindireak bakarka garbitzea. Baina beste norbaitek erabili aurretik, ondo garbitu behar dira, birusa ez zabaltzeko. Arropa garbigailura sartu ondoren, ondo garbitu eskuak, ez kutsatzeko. 
8. Zer egin gripea duen gaixo bat zaindu behar izanez gero? 

Oso garrantzitsua da arrisku taldeetako inork-gaixo kronikoak, haurdun dauden emakumeak eta adinekoak- ez zaintzea gaixo horiek. Ahal bada, pertsona bakar batek zaindu behar du gaixoa, eta gaixoak ahalik eta bisita gutxien jasotzea. 

Gripea duen gaixo bat zaintzen dutenek beste edozein herritarrek baino zorrotzago jarraitu behar dituzte ez kutsatzeko higiene eta jokabide aholkuak. Izan ere, birusa harrapatzeko arrisku handiagoa dute. Sintomaren bat izanez gero, berehala sendagilearengana joan behar dute, ziurrenik kutsatuta egongo baitira. 
9. Aholkuak haurdun daudenentzat 
Haurdun daudenek ez dute beste herritarrek baino arrisku handiagoa birusa izateko, baina harrapatuz gero, arazoak izan daitezke haurdunaldian, batez ere seigarren eta bederatzigarren hilabeteen artean. Ez kutsatzeko neurriak jarraitzeko aholkua ematen zaie, eta sintomak agertuz gero, sendagilearengana joatea. 
10. Aholkuak gaixo kronikoentzat 
Neurri orokor gisa ez kutsatzeko aholkuak jarraitzea gomendatzen zaie. Gaixotasunaren arabera, gainera, gomendio batzuk ematen dituzte. Arnas aparatuko arazoak dituztenei, adibidez, arnasketan sumatzen duten aldaketen inguruan adi egotea gomendatzen zaie, eta berehala sendagileari jakinaraztea. Diabetesa dutenen kasuan, medikura joatea aholkatzen zaie beherakoa badute, azukre maila 60 mg/dl baino gutxiagora jaisten bada edo 300 mg/dl baino gorago mantentzen bada eta gernuko zetona maila ertaina edo altua edukiz gero. 

 

Ikasturtearen hasiera bere horretan mantenduko dute 


Angel Gabilondo Espainiako Hezkuntza ministroaren eta autonomia erkidegoetako Hezkuntza arduradunen artean izandako bileran ikasturtearen hasieran aldaketarik ez egitea erabaki zuten atzo. Aldaketa horrek ez luke osasuna babestuko, eta arazoak konpondu beharrean, arazo iturri izan daitekeela gaineratu zuen Gabilondok. Nafarroa izango da ikasturtea modu mailakatuan hasiko duen erkidego bakarra. Bileran hartutako neurrien artean, Osasun eta Hezkuntza ministerioek sortuko duten batzordea dago, gaixotasunaren jarraipen zorrotzagoa egin ahal izateko. Horrekin batera, gida bat egingo dute A/H1N1 gripeari aurre egiteko aholkuekin, eta datorren astean banatuko dute ikastetxeetan. 

120.000

Txertoa jasoko duten Nafarroako biztanleak. Nafarroako 120.000 biztanle A/H1N1 gripearen arrisku taldeen barruan daude. Dena den, iraila eta urria erabakigarriak izango dira gaixotasunaren bilakera ikusteko, eta talde horietan aldaketarik dagoen erabakitzeko. 

34


Gripe kasuak Nafarroan, 100.000 pertsonako. Azken astean gripeak Nafarroan izan duen eragina 34 kasukoa izan da 100.000 pertsonako, aurreko astean bezala. Gaixotasuna «egonkor» mantendu dela adierazi du Kutz Nafarroako Osasun kontseilariak. 

«Gehiegizko alarma» sortu dela salatu dute medikuek


A/H1N1 gripea dela-eta «gehiegizko alarma» sortzen ari dela salatu dute Espainiako Medikuen Erakunde Kolegiatuko ordezkariek. A/H1N1 gripearekin gaixotzen direnen %95 ohiko gripea dutenen moduan sendatuko direla argitu dute, eta, hartara, arazoaren benetako neurriaren berri emateko eskatu dute. 

Jaurlaritzak pandemiari aurre egiteko batzordea sortuko du 


A/H1N1 gripeari aurre egiteko batzorde berria sortuko du Eusko Jaurlaritzak datorren astean. Idoia Mendia Eusko Jaurlaritzako bozeramaileak neurri horren berri eman zuen atzo Euskadi Irratian egin zioten elkarrizketan. Bertan aurreratu zuen Osasun, Herrizaingo, Hezkuntza eta Herri Administrazio sailek osatuko dutela batzordea. Mendiaren arabera, Jaurlaritza egoerari aurre egiteko «prest dago». Administrazioko langileen arteko kutsatzeak saihesteko ere protokolo bat abian jarri du Jaurlaritzak. Herritarrekin harremana duten langileak babesteko pantaila batzuk jarriko dira, eta funtzionarioen jantokiak eta bilera gelak gehiagotan garbituko dira, besteak beste. 

Europako Batasunak jakinarazi duenez, umeei eta haurdun dauden emakumeei geroago jarriko zaie A/H1N1 gripearen aurkako txertoa, arrisku talde horietan ez delako oraindik txertoaren frogak egin.

Umeei eta haurdunei geroago jarriko diete txertoa

Saioa Iraola - Donostia 

Europako Batasunako Gaixotasunen Prebentzio eta Kontrolerako Zentroak atzo jakinarazi zuenez, haurdun dauden emakumeei eta umeei oraingoz ez zaie A/H1N1 gripearen aurkako txertoa jarriko. Zuzendariak adierazi duenez, oraindik ez dira arrisku talde horietan frogak egin, eta ez dira txertoaren ondorioak ezagutzen. Beraz, EBk haurdunak lehentasunezko arrisku talde gisara izendatu arren, emaitza zientifiko guztiak esku artean izan arte, ez diete txertoa jarriko eta, ondorioz, beste arrisku talde batzuk txertatuko dituzte aurrena. 

Dena den, herrialde bakoitza bere plangintza egiten dabil, baina ez guztiek. Izan ere, Osasunaren Erakunde Panamerikarrak berriki salatu duenez, gripearen aurka egiten ari diren 1.300 milioi txertoetatik %70 herrialde garatuen esku geratuko dira. Bitartean, Europako Batasuneko herrialdeak txerto kopurua, arrisku taldeak, txertoa doan banatu edo ez, eta txertoak noizko edukiko dituzten zehazteko lanetan dabiltza. 
Erresuma Batua Gripeak gogorren jo duena 
Erresuma Batuko agintariek 90 milioi txerto erosiko dituzte. Gainera, txertoa jartzeko, OMEk zehaztutako hiru arrisku taldeez gain, 65 urtetik gorakoek eta haurrek ere lehentasuna edukiko dute. Txertoa urri hasierarako edukiko dutela iragarri dute, eta, gainera, doan banatuko dutela. 
Alemania Bakoitzari, bi txerto 

80 milioi lagun inguru bizi dira, eta, oraingoz, 50 milioi txerto dituzte erreserbatuak. Bakoitzari bi txerto jartzea erabaki dute, doan, nahiz eta 65 milioi herritarrentzako txertoak lortu nahi dituzteln. Farmazietako langileei ere jarriko diete txertoa. 
Frantzia Txertoa, herritar guztiei 
Frantziako Gobernuak 94 milioi txerto erosiko ditu, eta herrialdean 62 milioi lagun bizi dira. Beraz, herritar guztiei jarriko diete txeroa, doan. Txertoa udazkenerako prest edukitzea espero dute Frantziako agintariek. 
Espainia Txertoa, hamarretik biri 

Hamar herritarretik biri jarriko diete txertoa, nahiz eta %60rentzako adina txerto eskuratuko dituztela iragarri duten. Oinarrizko zerbitzuetako langileei ere jarriko diete. Urri amaieran edo azaro hasieran egongo da prest txertoa, eta ez dute zehaztu doan banatuko duten ala ez. 
Italia Azaroaren 15erako egongo da 

24 milioi txerto erosiko dituzte, herritarren %30-40ri jartzeko adina. Gainera, lehentasuna izango dute postako langileek eta Telecom telefonia enpresako langileek. Arrisku taldeei doan jarriko diete txertoa. 
Herbehereak Herritar guztientzat bada 
34 milioi txerto erreserbatuko dituzte; beraz, herritar guztientzako adina txerto izango dituzte. Arrisku taldekoentzat, doan. 
Austria 16 milioi txerto erosiko dituzte 

Herritar guztiei jartzeko nahiko txerto erosiko dituzte. Ez dago garbi doan banatuko dituzten. 
Belgika Txertoak doan 

10,5 milioi herritar dira, eta erdiei jarriko diete txertoa. Horretarako, 12, 5 milioi txerto erosiko dituzte. Txertoak, berriz, doan banatuko dituztela iragarri dute agintariek. 
